
Ӗне пӑруланӑ
иҫҫӗмӗш ҫул ӗнтӗ пирӗн анне 
фермӑра ӗнесем пӑхать. Эпир 
Петӗрпе кашни кун ун патне ка- 
ятпӑр, пултарнӑ таран пулӑшат- 
пӑр. Пёр ирхине анне пире:

— Паян ӗне кӗтӗвне вӑрмана 
илсе каятпӑр, — терӗ.

Эпир пӗрле тата Хураҫка йыт- 
та и лее кайма ыйтрӑмӑр. Анне 
хирӗҫ пулмарӗ.

Вӑрманта сывлӑш  уҫӑ. Пур 
ҫӗрте те кайӑксем юрӑ шӑран- 

тараҫҫӗ. Хӗвел каҫ енне сулӑнсан Петӗрпе иксӗмӗр 
пӗр уҫланка ҫырла татма кӗтӗмӗр. Анчах унта ну- 
май ҫӳреймерӗмӗр. Кӗтмен ҫӗртен анне пире:

— A -у! A-у! Кунта килӗр! — тесе кӑшкӑрчӗ.
Тем пулман-ши тесе эпир часах ун патне чуп-

са ҫитрӗмӗр.
— Ула ӗнепе Хураҫка ҫухалнӑ. Шырарӑм-шы- 

рарӑм, тупаймарӑм, — терӗ анне. Хӑй питӗ хӑра- 
са ӳкнӗ вара. — Ҫук, капла хӑраса тӑнипе ӗҫ тухмӗ. 
Эсӗ, Петӗр, кунта юл. Сантӑрпа иксӗмӗр ӗнепе Ху- 
раҫкана шырама кайӑпӑр, — пӗлтерчӗ вӑл.

Йывӑҫсем хушшипе сулхӑн ҫил вӗрме тытӑнчӗ. 
Эпир аннепе вӗтлӗхсене кӗре-кӗре тухрӑмӑр, тарӑн 
ҫырмана анса пӑхрӑмӑр, анчах ӗнепе Хураҫка ниҫ- 
та та ҫук. Иксӗмӗр те хуйха ӳкрӗмӗр.

Анне пире хӗвел анса лариччен ӗне кӗтӗвне яла 
антарма хушрӗ.

— Эпӗ ҫухалнӑ ӗнене шырама юлам, — шут 
тытрӗ вӑл.

Васкасах ӗнесене вӑрмантан хӑваласа тухрӑмӑр.
Унччен те пулмарӗ, Х ураҫка вӗрни илтӗнсе 

кайрӗ.
— Хураҫка! Хураҫка! — кӑш кӑрса ячӗ Петӗр.
Йытӑ пирӗн пата чупса пычӗ. Петӗрпе иксӗмӗ-

ре сӗртӗнкелесе илчӗ те ҫавӑнтах вӑрмана каялла 
вӗҫтере пачӗ. Эпир ӑна вӑрҫма пуҫларӑмӑр:

— Аташса ан ҫӳре, хӗвел аниччен киле ҫит- 
мелле!

Хураҫка каллех пирӗн пата сиксе тухрӗ, пӗр- 
икӗ хутчен хам-хам! хамлатса вӗрсе илчӗ.

— Сана нимӗн те мар. Пирӗн хуйхӑ: ула ӗне 
ҫухалнӑ, — пӗлтерчӗ ӑна Петӗр.

Хураҫка арҫын ача каланине хӑлхана та чик- 
мерӗ, каллех вӑрмана кӗрсе кайрӗ. «Мӗне пӗлте- 
рет-ха ку?..»

Эпир Хураҫка хыҫҫӑн чупрӑмӑр. Йытӑ пӗр лап- 
сӑркка хурӑн патне ҫитрӗ те ун тавра вӗре-вӗре 
ҫаврӑна пуҫларӗ. Ак тамаша, ҫак хурӑн ҫумӗнче 
пирӗн ҫухалнӑ ӗне тара парать. Унччен те пул- 
марӗ, пирӗн Петӗр: «Пару! Пӑру!» — тесе кӑш- 
кӑрса ячӗ. Чӑнах та, пӗр тунката ҫумӗнче хуш ка 
пуҫлӑ хура пӑру вырта парать. Ӑна ӗне ҫула-ҫула 
типӗтет.

Эпӗ чӑтаймарӑм, савӑннипе:
— Пӑру! Пӑру! Ула ӗне пӑруланӑ! — тесе кӑш- 

кӑрса анне патне чупрӑм.
Анне эпир кӑш кӑрнине илтнӗ-мӗн. Вӑл хӑй те 

пирӗн пата васкать. Эпир ӗнесене хӑваласа кил- 
тӗмӗр. Анне пирӗн хыҫран ула ӗнен пӑрушне йӑтса 
таврӑнчӗ. Фермӑна ҫитсенех пӑрӑва картана ятӑ- 
мӑр, ӑна Сатур тесе чӗнме пуҫларӑмӑр.


